
አስደናቂ ጸጋ
 

ነብዩ ኢሣያስ በእግዚአብሄር መንፈስ እገዛ ሰባት መቶ አመት አሻግሮ ወደ ፊት በመመልከት በክርስቶስ ሞትና ትንሣኤ በሚወለዱ ህያዋን ልጆች ስለምትሞላው ሰማያዊት አገር እንዲህ በማለት ተቀኝቶ ነበር፡፡
 

«አንቺ የተቸገርሽ በአውሎ ነፋስም የተናወጥሽ፣ ያልተጽናናሽም፣ እነሆ ድንጋዬችሽን ሸላልሜ እገነባለሁ በሰንፔርም እመሠርትሻለሁ፡፡ የግንብሽንም ጉልላት በቀይ እንቁ በሮችሽንም በሚያብረቀርቅ እንቁ ዳርቻሽንም ሁሉ በከበሩ ድንጋዬች እሠራለሁ፡፡ ልጆችሽም ሁሉ ከእግዚአብሔር የተማሩ ይሆናሉ የልጆሽም ሠላም ብዙ ይሆናል፡፡» ኢሣ 54፡11-13
 

የዚህችን በሴት የተመሰለች ገጸ ባህሪ ማንነት የአዲስ ኪዳኑ ሐዋርያው  ጳውሎስ ለገላቲያ ሰዎች በጻፈው መልእክቱ ላይ እንዲህ በማለት ይተረጉሟታል:- 
 

«ላይኛይቱ ኢየሩሣሌም ግን በነጻነት የምትኖር ናት እርስዋም እናታችን ናት አንቺ የማትወልጂ መካን ደስ ይበልሽ አንቺ አምጠሽ የማታውቂ እልል በይና ጪሂ ባል ካላቱ ይልቅ የብቸኛይቱ ልጆች በዝተዋልና ተብሎ ተጽፏል» ገላ 4፡26-27 
 

ጳውሎስ የኢሣያስን ክፍል ጠቅሶ አንዴ በአዲሱ ኪዳን ከዚያም በላይኛይቱ እየሩሣሌም የሚመስላት ይህች ሴት የክርስቶስ ሙሽራ ከሆነችው ከቤተክርስቲያን ጋር ትልቅ ተዛምዶ እንዳላት ምንም ጥርጥር የለውም፡፡ እኔም  በዋነኝነት ላነሣ የፈለኩት ቁም ነገር እግዚአብሄር ለቤተክርስቲያን ከዘመናት በፊት ከገባቸው የተስፋ ቃሎች አንዱ መሠረቷን በተመለከተ መሆኑን ለማሳየት ነው፡፡ 
  «በሰንፔር እመሠርትሻለሁ!»
ጌታ በምድር አገልግሎቱ ሊፈጽመው ስላለው ተልእኮ ለደቀመዛሙርቱ ሲናገር፡- 
 

«በዚህችም አለት ላይ ቤተክርስቲያኔን እሠራለሁ የገሀነም ደጆችም አይችሏትም፡፡» ማቴ 16፡18  ብሏል፡፡ 
 

ይህ የቤተክርስቲያን መሠረት ስምኦን ጴጥሮስ በሰማያት ካለው አባት የተገለጠለት እውነት እርሱም ኢየሱስ ክርስቶስ የሕያው እግዚአብሔር ልጅ የመሆኑ ሚስጢር ነው፡፡ይህንንም ጴጥሮስ  በሽምግልናው ወራት ለቤተክርስቲያ በጻፈው የመጀመሪያ መልእክቱ፡-  

 

«በሰውም ወደ ተጣለ በእግዚአብሔር ዘንድ ግን ወደ ተመረጠና ክቡር ወደ ሆነው ወደ ሕያው ድንጋይ ወደ እርሱ እየቀረባችሁ መንፈሣዊ ቤት ለመሆን ተሰሩ፡፡ » 1ጴጥ 2፡4 
በማለት የመሠረቱ ድንጋይ ኢየሱስ ክርስቶስ መሆኑን መስክሯል፡፡ ይህን እውነት  ለተገረዙት /ለአይሁዳውያን/ ሐዋርያ የሆነው ጴጥሮስ ብቻ ሣይሆን ላልተገረዙት /ለአህዛብ/ ሐዋርያ እንዲሆን የተሾመው ጳውሎስም በግልጽ ተጋርቶታል፡፡ 
 

     « የእግዚአብሔር ፀጋ እንደተሰጠኝ መጠን እንደ ብልሀተኛ የአናፂ አለቃ መሠረትን መሠረትሁ ሌላውም በላዩ ያንፃል፡፡ እያንዳንዱ ግን በእርሱ ላይ እንዴት እንዲያንጽ ይጠንቀቅ ከተመሠረተው በቀር ማንም ሌላ መሠት ሊመሠርት አይችልምና እርሱም ኢየሱስ ክርስቶስ ነው፡፡» 1ቆሮ 3፡1ዐ-11
 

ይህ በስንፔር የተመሠለ ጽኑ የቤተክርስቲያን መሠረት ስለ ክርስቶስ የሚሰጥ ጤናማ ትምህርት ነው፡፡ ከእነዚህም ትምህርቶች መካከል አንዱና ዋነኛው በክርስቶስ ኢየሱስ ስለተገለጠው የእግዚአብሔር ፀጋ የሚያወሳ ነው፡፡ 
 

መሠረት ምንድን ነው? ቢባል በቀላሉ የአንድ ህንጻ የማይታየው ወይም የማይጐበኘው ክፍል ብሎ መመለስ ይቻላል፡፡መሠረት የሕንፃው የማይታይ ክፍል ቢሆንም እንኳን የሚታየው ሁሉ የሚቆምበት ዋነኛ ክፍል ነው፡፡ 
 

የእኛ የአማኞች የሕይወት ጥንካሬ የሚለካው በውጭ ጐልቶ በሚታየው አምልኮኦችንንና አገልግሎታችን  ሳይሆን በክርስቶስ ኢየሱስ በተገለጠው የእግዚአብሄር ፀጋ ላይ ባለን ውስጣዊ እውቀት፣ እምነትና ልምምድ ነው፡፡
 

ምንም እንኳ በሲና ተራራ በመላክት ስርአት፣ በሙሴ መካከለኝነት በእግዚአብሄርና በእስራኤል ህዝብ መካከል የተመሠረተው ብሉይ ኪዳን ‹ጽድቅ የሚገኘው  በሥጋ ጥረት  ሕግን በመፈጸም› እንደሆነ ቢነግረንም ይህ ሊገለጥ ላለው የእግዚአብሔር ዘላለማዊ ጸጋ ዓለምን ለማዘጋጀት የሆነ እንጂ የእግዚአብሔር እውነተኛ ባህሪ የሚያንፀባርቅ አለመሆኑን  በርካታ የአዲስ ኪዳን ክፍሎች ብርሃን ይፈነጥቁልናል፡፡ 
 

ከእነዚህም ክፍሎች መካከል ዓለምን ሣይፈጠር አስቀድሞ እግዚአብሔር በክርስቶስ ኢየሱስ እንዴት እንደመረጠን ሲገልጽ 
 

«. . . . ያዳነን በቅዱስም አጠራር የጠራን እግዚአብሔር ነውና ይህም እንደራሱ እሳብና ፀጋ መጠን ነው እንጂ አንደሥራችን መጠን አይደለም ይህም ፀጋ ከዘለአለም ዘመናት በፊት በክርስቶስ ኢየሱስ ተሰጠን እሁን ግን በመድሀኒታችን በኢየሱስ ክርስቶስ መገለጥ ታይቷል፡፡» ይለናል 2ኛ ጢሞ 1፡9-1ዐ
      
ኢየሱስ ክርስቶስ በሥጋ ሲገለጥ አብሮት የተገለጠው ሰዎችን ሁሉ የሚያድን አስደናቂ የእግዚአብሄር ፀጋ ነው፡፡
     «ሰዎችን ሁሉ የሚያድን የእግዚያብሄር ጸጋ ተገልጧልና፡፡» ቲቶ 2፡11 
 

የእስራኤል ልጆች ሐዋርያና የኪዳናቸው መካከለኛ በሆነው በሙሴ አማካይነት ሕግ ተሰጥቶ ነበር፡፡ በዘመን መጨረሻ ለአለም ሁሉ መድነኒት ሊሆን በተገለጠው በኢየሱስ ክርስቶስ ግን ሕግ ሳይሆን ፀጋና እውነት ተገለጠ፡፡ ዩሐ 1፡17 
 

ለመሆኑ ፀጋ ምንድነው?  ፀጋ የማይገባ ሥጦታ ነው፡፡ ተቀባዩ በምንም መንገድ የማይመጥነው፣ ሰጪውን የሚያክል ፍጹም ነጻ ስጦታ ነው፡፡ ፀጋ አንድ ሰው በሕይወት ዘመኑ ሁሉ ቢለፋና ቢጥር እንደ ደሞዝ ሊከፈለው የማይችል፣ እንደሽልማት ሊጐናጸፈው የማይቻል፣ እንደው በነጻ የሚታደለው ሥጦታ ነው፡፡ 
 

ፀጋ ከተቀባዩ ርቆ በሰጪው ማንነት፣ ፍላጐትና ነፃ ምርጫ ላይ የሚመሠረት ሥጦታ ነው፡፡ ፀጋ ፍፁም  አስደናቂ ነው፡፡ ተቀባዩ ሊጠብቀውና ሊያስበው የማይችል ስለሆነ ተቀባዩ  በመደነቅ በተመስጦና በአግራሞት ይሞላል ፡፡ የእግዚአብሔር ፀጋ ደግሞ እንደራሱ እንደ እግዚአብሔር ትልቅ እንደ እግዚአብሔር ዘመነ ዘላለም፣ እንደ አምላካዊ ባለጠግነቱ ብዙ ነውና የማስደነቁን መጠን ለመግለጽ ቃላቶች  አቅም ያንሣቸዋል፡፡ 
 

በሁለት ፊደላት ፣ በአንድ ቃል ሲጠራ ትንሽ የሚመስለው ‹ፀጋ› የክርስትና ሕይወት መሠረትና ምሰሶ ነው፡፡ እነዚህን ሁለተ ፊደላት ከመላው ወንጌል ውስጥ መዘን ብናወጣቸው ወንጌል /የምስራች ቃል/ ወንጌል መሆኑ ያከትማል፡፡ 
ይህ ሁኔታ በመጀመሪያው ክፍለ ዘመን በገላትያ አውራጃዎች በሚገኙ አብያተ ክርስቲያናት ውስጥ ተከስቶ ነበር ከገላቲያ መልእክት እንረዳለን፡፡ 
የሐዋርያውን እግር መውጣት ተከትለው ከኢየሩሣሌም ወደ ገላትያ የገቡት ሐሰተኛ ሕዋርያት ከአህዛብ ወገን ያመኑት ለመዳን ግርዘትን በቅድስና ለመኖር ደግሞ የሙሴ ሕግን እንዲጠብቁ በመስበክ  በክርስቶስ የተገለጠውን ፀጋ ሲያጣጥሉ አንደንዶችም በስህተታቸው ተወስደው ትናንት ያመኑትን ፀጋ ረስተው ስጋቸውን ሲተለትሉ፣ የመንጻት ሥርአት ለመፈጸም ደፋ ቀና ሲሉ ሳለ  ሐዋርያው የጻፈላቸው መልእክት በክርስትና እምነት ውስጥ የፀጋን ሥፍራ አጐልቶ የሚያሣይ ነው፡፡ ከዚያም መካከል ጥቂቶቹን ልጥቀስ 
 

       «በክርስቶስ ፀጋ እናንተን ከጠራችሁ ከእርሱ ወደ ልዩ ወንጌል እንዲህ ፈጥናችሁ እንዴት እንዳለፋችሁ እደነቃለሁ፡፡» ገላ 1፡16 
 

    «የእግዚአብሔርን ፀጋ አልጥልም ጽደቅስ በሕግ በኩል ከሆነ እንኪያስ ክርስቶስ በከንቱ ሞተ፡፡» ገላ 2፡21 
 

                  «በሕግ ልትፀድቁ የምትፈልጉ ከክርስቶስ ተለይታችሁ ከፀጋው ወድቃችኋል፡፡» ገላ 5፡4 
 

እኛስ ይህን የእምነታችንን ዋና ክፍል ምን ያህል ተረድተነዋል? ምን ያህልስ እጥብቀን ይዘነዋል?  ስለ ፀጋ ምንነት በዚህ አጭር ጽሁፍ ዘርዝሮ ለመጻፍ የማይታሰብ ነው፡፡ ነገር ግን ስለዚሁ እውነት ልቦናችንን ለማቅናት ያህል ፀጋ የተገለጠባቸውን የሕይወት አቅጣጫዎች በጥቂቱ ላንሣ 
 

1. ፀጋ የተመረጥንበት፤ የተጠራንበት መስፈርት ነው 
እግዚአብሔር የፀጋ አምላክ ነው የመጀመሪያዉን ሰው በመልኩና በምሣሌው ፈጥሮ በተዋበው የኤደን ገነት ውስጥ ሁሉ በተምዋላበት ሥፍራ ሲያስቀምጠውና ምድርን የመግዛት ዘወድ ሲጭንለት የእግዚአብሔር ፀጋ በጉልህ ይታያል፡፡ 
 

ከውድቀትም በኃላ ሥጋ ለባሽ ሁሉ በፊቱ መንገዱን ስላበላሸ እግዚአብሔር ምንድርን በውሃ ለማጥፋት በተነሳበት ጊዜ ዘርን ለማስቀረት የተመረጠው ኖህ የተመረጠበት ብቃት ፀጋ ነበር፡፡ 
 

«ኖህ ግን በእግዚአብሔር ፊት ሞገስን አገኘ፡፡» ዘፍ 6፡8 
‹ሞገስ› የሚለው የብሉይ ኪዳን ቃል ‹ፀጋ› ከማለው የአዲስ ኪዳን ቃል ጋር ተመጣጣኝ መሆኑን ልብ ይሏል፡፡ እግዚአብሔር በዘመናት ሁሉ ውስጥ ከሰው ልጆች ጋር ደረገው ግንኙነት በፀጋ ላይ የተመሠረተ ነው፡፡ ከብዙዎች ውስጥ ጥቂቱን ለመጥቀስ ልሞክር፡-
 እግዚአብሔር አብርሃምን የጠራው በፀጋ ነበር፡፡ በከለዳዉያን ዑር ከአባቶቹና ከዘመዶቹ ጋር እንግዶች አማልክትን ሲያመልኩ ሳለ እግዚአብሔር ተገለጠለትና ወደ ከነዓን ምድር አመጣው በዚያም ከእርሱ ጋር ኪዳን መሠረተ፡፡ በእግዚአብሔርና በአብርሃም መካከል የነበረው ግንኙነት ተጀምሮ እስኪጨረስ በፀጋ ላይ የተመሠረተ መሆኑን ጳውሎስ እንዲህ በማለት ያረጋግጥልናል፡-
       «እንግዲህ በሥጋ  አባታችን የሆነ አብርሃም ምን አገኘ እንላለን አብርሃም በሥራ ፀድቆ ቢሆን የሚመካበት አለውና ነገር ግን በእግዚአብሔር ዘንድ አይደለም፡፡ መጽሀፍትስ ምን አለ አብርሃምም እግዚአብሔርን አመነተ ጽድቅም ሆኖ ተቆጠረለት፡፡ ለሚሠራ ደመወዝ አንደ እዳ ነው እንጂ እንደ ፀጋ አይቆጠርለትም ነገር ግን ለማይሠራ ኃጢአተኛውንም በሚያፀድቅ ለሚያምን ሰው እምነቱ ጽደቅ ሆኖ ይቆጠርለታል፡፡» ሮሜ 4፡1-5
 

እስራኤልም እንደ ሕዝብ ከምድር አህዛብ ሁሉ መካከል መመረጧን መጠራቷን የእግዚአብሔር የፀጋ እርምጃ እንደሆነ እንመለከታለን፡፡ 
 

       «ለያዕቆብ ቤት እንዲህ በል ለስራኤልም ልጆች እንዲህ ንገር በአሞራዊያን ያደረኩትን በንስርም ክንፍ እንደ ተሸከምኳችሁ ወደ እኔም እንዳመጣኃችሁ አይታችኋል፡፡ አሁንም ቃሌን በእውነት በትሰሙ ኪዳኔንም ብትጠብቁ ምድር ሁሉ የእኔ ናትና ከአህዛብ ሁሉ የተመረጠ ርስት ትሆኑልኛላችሁ. . . . »  ዘፀ 19፡ 4-5
በመቀጠልም በእስራኤል ዘመነ መንግስት የተነሱት ነቢያትና ነገሥታት ሁሉ የተመረጠበትን መንገድ ስንመለከት ከፀጋ ውጪ የምናገኘው ሌላ መስፈርት አይኖርም፡፡ ይህ ሁሉ ፀጋ በሙላት ባልተገለጠበት በቀደመው ዘመን የተከናወነ መሆኑን ልብ ይሏል፡፡ 
 

ክርስቶስ በመጣበት በመጀመሪያው ዘመን ሆነ አሁን ከመመለሱ በፊት ባሉት የመጨረሻ ዘመናት ከአይሁድ መካከል ከዚህ ታላቅ መዳን ተካፋይ የሚሆኑት የሚመረጡበት መስፈርት ፍጹም በፀጋ ላይ የተመሠረት መሆኑን የእግዚአብሔር ቃል በግልጽ ይነግረናል፡፡ 
 

«እንዲሁም በአሁኑ ዘመን ደግሞ በፀጋ የተመረጡ ቅሬታዎች አሉ በፀጋ ከሆነ ግን ከስራ መሆኑ ቀርቷል ፀጋ ለለዚያ ፀጋ መሆኑ ቀርቷል፡፡» ሮሜ 11፡5-6
 እኛ በስጋ አህዛብ የሆንን የተመረጥንበትና የተጠራንበት መንገድ እስራኤላውያን ከተጠሩበት መንገድ የተለየ ቢመስልም እንኳን መሠረቱ ያው ፀጋ እንደሆነ እንመለከታለን፡፡ ስለዚህ መመረጣችንና መጠራታችን ፈጽሞ ከእኛ ያይደለ ከሥራችንና ከማንነታችን ጋር ቅንጣት ተዛምዶ እንደሌለው እንዲሁ እግዚአብሔር በአይኑ ፊት ሞገስ አግኝተን በቸርነቱ እንደሳበን በፀጋም እንደጠራን ልንገነዘብ ይገባል፡፡ 
 

ከሁሉ የሚያስደስተው ደግሞ ይህ በፀጋ የጠራን እግዚአብሔር በፀጋ ስጦታና በመጥራቱ የማይፀፀት መሆኑ ነው፡፡ ሮሜ 11፡29 
 

  2. ፀጋ የዳንበት ኃይል 
 

ማዳን የኃይል ሥራ ነው፡፡ ከመዳናችን በፊት በብዙ ኃይላት ስር በግዞትና በእስራት ነበርን፡፡ የጨለማ ኃይላት፤ የኃጢአት ኃይል የሆነውን ሕግን በመጠቀምና ኃጢያትን  በውስጣችን በመቀስቀስ ለሞትና ለእርግማን የሚዳርገን የሕግ ኃይል በውስጣችን ይሰራ ነበር፡፡ ሆኖም አስደናቂ የእግዚአብሔር ፀጋ ተገልጦ ተጠፍረን ከተያዝንበት ሞት በፀጋ ድነናል፡፡ 
 

       «በፀጋ ድናችኃልና . . . .   ፀጋው በእምነት አድኖአችኃልና ይህም የእግዚአብሔር ስጦታ ነው እንጂ ከእናንተ አይደለም ማንም እንዳይመካ ከሥራ አይደለም፡፡» ኤፌ 2፡5-8 
 

እግዚአብሔር በፀጋው ያዳነን ገና ደካሞች፣ ገና ኃጢአተኞች ይባስ ብሎ ገና ጠላቶች ሳለን ነው፡፡ ሮሜ 5፡ 6, 8, 1ዐ እግዚአብሔር በፀጋው አዳነን ስንል ሁሉን ቻይ ስለሆነ ‹በቃ ድናችኃል! › አለን ማለት አይደለም፡፡ እግዚአብሔር ሁሉን ቻይ ቢሆንም በባህሪው ጻድቅ ነውና ስለኃጢአታችን ለገዛ ጽደቁ መልስ መስጠት ነበረበት፡፡ በራሱ ጽድቅ መልስ ከሰጠ በኃላ በግዞት በያዙን ሃይላት ላይ መፍረድ ነበረበት፡፡ ለዚህ ነው ‹ኢየሱስ ክርስቶስ እግዚአብሔር ለራሱ ጽደቅ አጥጋቢ ምላሽ የሰጠበት ጥበቡ፤ በግዞት የያዙንን ጠላቶቹን ያደቀቀበት ኃይሉ ነው› የምንለው፡፡ 1ቆሮ 1፡24 
 

የኢየሱስ ክርስቶስን የማዳን ሥራ የሚናገር የፀጋ ወንጌል የሚያምኑትን ሁሉ የሚያድን የእግዚአብሔር ኃይል የተባለውም ለዚህ ነው፡፡ የዳንነው በከንቱ አይደለም፡፡ ከጥበብ ሁሉ በላይ የሆነ የእግዚአብሔር ጥበብ፤ ከኃይል በላይ የሆነ የእግዚአብሔር ኃይል ተገልጦ ነው፡፡ 
 

ነገር ግን ይህ ሁሉ የእግዚአብሔር ጥበብና ኃይል ይገለጥልን ዘንድ እኛ ማን ነን ? መዳናችንን በራሳችን እንፈጽም ብንልስ ይህን ሰማያዊ ጥበብና ኃይል በምን ሀብት እንገዛዋው ነበር? 
ታዲያ መዳናችን እውን ይሆን ዘንድ ይህ ታላቅ ፀጋ ከእኛ የጠየቀው አንድ ነገር ብቻ ነው ያም እምነት፡፡ ቅዱስ ቃሉ ፡-
 

«ፀጋው በእምነት አድኗችኋልና፡፡»  እንደሚል         

